
Matew 26

www.BibleForChildren.org



Kayu antülewelu 
ñi akuael tati pu 
judiuche ñi Paskua 
kawiñ, Jesus amuy ta 
Betania waria mew, chew 
mülekefuy ta Lasaru, tüfey ta 
kisu ñi wiñomongeltuel. 



Maria küpalüy 
kiñe küla pataka 
gramo perfume, re 
nardongelu, ka rume 
falilu, fey tukulelfi Jesus 
ñi namun mew ka pürüm 
piwümeltufi kisu ñi tünay 
longko mew. Fey ti ruka 
küme nümülewey ti 
perfume mew.



Fey Juda Iskariote, kiñe tati pu mari epu disipulu, amuy
tañi pemeafiel tati pu longkolelu tati pu saserdote mew 
tañi chalintukulelafiel engün ta 
Jesus. Fey allküñmangelu
tañi feypipun, ayüwi engün, 
fey tukulpalelfi engün tañi
eluafiel pülata ta Juda. 
Feymew Juda eluwi
tañi rakiduamael
chumngechi tañi
doy küme ellka
wültukuafiel
ta Jesus. 



Tati pu disipulu femi chumngechi
tañi werküetew ta Jesus, fey 
pepikapuy engün tati ilelkawün
Paskua kawiñ. Fey petu ilu
engün, Jesus nüy tañi kuwü mew 
ta kofke. Fey rupan mañumtufilu
ta Ngünechen, wükafi ti kofke. 
Fey ka eluyefi tañi pu disipulu, 
feypilen mew: —Imün tüfa
ta iñche tañi
kuerpu. Feymew
müten ka nüy
kiñe kopa tañi
kuwü mew. 



Fey rupan mañumtufilu ta 
Ngünechen, fey eluyefi ta kisu
engün, feypilen mew: —Kom eymün
putumün ta tüfachi kopa mew. Fey 
tüfa ta iñche tañi mollfüñ ka müten, 
fey tüfa mew rüf dungu mew mupiay
tati we eldungu. Fey tañi mollfüñ
wütrulngealu ñi fürenengeael ta che
femngechi ta Ngünechen ñi
wiñoduamatuafiel
ta che tañi
yafkan mew.



Ka femngechi ta Ñidol feypifi ta Pedro: —Simon, 
Simon, allkütunge. Weküfü ta ngillatupefuy eymün 
tamün chiñükayaetew kachilla reke. Welu iñche ta 
llellipupefiñ ta Ngünechen eymi mew, femngechi tañi 
afnoael tami mupiltun iñche mew. Fey eymi, dew 
wiñotulmi ta iñche mew, kelluafimi tami pu peñi tañi 
newentuleael engün. 



Fey Simon llowdunguy: —Ñidol, iñche ta dew 
eluwkülen tañi amuael ta karsel mew tunte layan rume 
eymi iñchiw. Feymew Jesus feypifi ta Simon: —Pedro, 
iñche ta feypiaeyu fachantü müten, petu ñi kakaranon 
ta alka küla rupa, ‘kimlafiñ’ piaymi. 



Feymew müten amuy ta 
Jesus tañi pu disipulu
engün Getsemani 
pingechi lelfün mew, fey 
feypifi tañi pu disipulu: 
—Mülewemün tüfa mew. 
Iñche amuan tiye mew tañi
ngillatuael. Tañi ngillatun
mew ta feypi: “Iñche ñi
Chaw Ngünechen, eymi
mew ta kom pepilfali. Montulen
ta tüfachi fütra kutrankawün
mew, welu felekilpe iñche tañi
ayüel, eymi tami ayüel mayfe.” 



Feymew ta Juda akurkey kiñe trokiñ soltaw engün ka 
kiñeke llüwatulekelu ta ngillatuwe ruka mew, tüfeychi 
pu che werküeyew ti longkolelu pu saserdote 
mew ka tati pu farisew. Küme 
pepikawkülerkey engün wayki 
mew ka yenierkey engün 
pelontuwe. 



Fey kiñe ta kisu engün mew miyawlu, katrünentuñmafi 
ñi man pilun ti longkolechi saserdote ñi kona. Feymew 
Jesus feypifi ñi pu disipulu: —Fentekünumün. 
Fey ka müten. Fey pürüm nüñmafi ñi pilun 
ti kona, ka tremoltufi.



Feymew püresungey ta Jesus ka yengey ti longkolelu 
ti pu saserdote ñi ruka mew. Pedro inalerkey pichi alü 
kamapu. Puwlu engün, kütraltupuy ti lepün mew 
ka wallo anükünuwingün. 
Pedro ka anükünuwpuy 
kisu engün ñi fül püle. 



Fey pürüm ramtueyew ti
Wünen Longko Saserdote
ñi kona Malku ñi reñma, Pedro 
tañi katrüñmafetew ñi pilun: 
—¿Kisu eymu miyawpeymu tati
anümkawe mew? Fey Pedro ka kiñe
rupa “kimlafiñ” pi, feymew müten
kakaray ti alka. Feymew Pedro 
tripay wekuntu, fey rume fütra ngümakawi. 



Fey itrokom witratripay engün tañi
yeafiel ta Jesus Pilato mew. Fey 
Pilato ramtufi ta Jesus: —¿Eymi am 
tati pu judiu ñi longko ülmen? 
—Eymi ta kisu feypimi iñche
ñi longko ülmenngen
―llowdunguy ta Jesus. 



Welu Pilato ayürkefuy ñi
lifrenentutuafiel ta Jesus, fey ka 
wiñome dungungerkey engün, welu
kisu engün doy newentu wirarüy: 
—¡Langümngepe ta 
kürus mew! 
¡Langümngepe ta 
kürus mew! 



Feymew Pilato wültukufi ta 
Jesus ñi langümngeael ta kürus 
mew, fey ti pu judiu yetufi engün 
ta Jesus. Jesus nentungelu, 
yeniey ñi kürus tañi amuael tati 
Kalafera pingechi lelfün mew 
(fey aramewdungun mew 
Golgota pingey).



Tüye mew langümngepuy wente kürus 
ka epu weñefe engün, kiñe Jesus ñi 
man püle, kangelu kisu ñi wele 
püle elngey. 



Fey ti antü dumiñnagi ka ti rünge kortina ngillatuwe
ruka mew mülelu rangi wichafnagi. Feymew Jesus 
newentu wirari ka feypi: 
—Chaw, eymi mew 
chalintukuan tañi püllü. 
Fey dew feypilu, 
aftukuy ñi neyen. 



Fey Jose, Arimatea tuwünche ka 
kiñe yamfal wentru ürke, 
koneltulelu tati putremke judiu
mew, fey kisu ka femngechi
maneluwkülerkey ñi
felerpuael Ngünechen
tañi longko
ülmenngen. Fey 
dew nagantülu

feychi pepikawkeelchi 
antü mew, epe llitulelu 
ti ürkütun antü, Jose 
wütufi füta piwkewün 

mew ñi feypimeafiel ta 
Pilato “elutuen Jesus 

tañi kuerpu” ñi 
pimeafiel. 



Feymew Jose ngillay ta kiñe rünge
safana, fey nagümelngey Jesus 
ñi kuerpu, fey iwüdüfi tati
safana mew. Feymew
müten yefi ka tukupufi
kiñe rüngan lolo mew 
wengalelu chengke
kura mew ka 
takukünufi ti 
konwe kiñe fütra 

kura mew.



Fey kangelu antü, tati ürkütun antü 
mew, tati pu longkolelu ti 
pu saserdote mew ka ti 
pu farisew amuy engün 
kiñentrür tañi pemeafiel 
ta Pilato. 



Fey feypifi engün: —Ñidol, 
tukulpatukefiyiñ ta tiyechi 
koylatufe Jesus, feychi 
petu mongelefulu, feypi 
‘küla antü rupale, 
wiñomongetuan.’ 



Fey amuy engün ka nürüfpufi engün 
tati rüngan lolo, fey 
tukulelfi engün kiñe sello 
takulechi kura mew. Ka 
tiye mew elkünupuy 
engün epu soltaw 
llüwatulealu.



Dew rupalu tati ürkütun antü, fey dew 
wünlu ti llituelchi antü semana
mew, Maria Magdalena ka 
tati kangelu Maria amuy
engu ñi pemeafiel tati
rüngan lolo. Müchay
müten müley kiñe
fütra nüyün mapu
mew kiñe werken

püllü am nagpalu
ta wenu mapu. 



Fey fülpalu tati rüngan lolo mew, 
famentufi tati takulekechi kura, fey 
ka anükünuwi tati kura mew. 
Fey peetew tati pu soltaw, 
müllmülli engün fente
tañi llükan, fey la reke
felewey engün.



Fey tati werken püllü feypifi tati
epu domo: —Llükakilmu. Iñche
kimnien tamu kintupapefiel
ta Jesus, tati langümngelu
ta kürus mew. 
Ngewetulay ta tüfa
mew. Kisu ta 
wiñomongetuy
chumngechi tañi

feypikünuel. 
Pepafimu chew tañi
tukukünungefumum. 



Tati epu domo ta rume matukel tripapatuy
engu tati rüngan lolo mew. Rume 
llükaley, welu ka rume ayüwküley
engu, fey lefkülen küpatuy engu
tañi kimelpatuafiel tati pu
disipulu. 



Fey küpaletulu engu ñi kimelpatuafiel tati
pu disipulu, feymew ka müten, Jesus 
pewfaluweyew ka chalieyew. 
Feymew kisu engu fülkontufi ta 
Jesus ka püramyefi engu ka 
mafülüñmafi ñi namun, fey 
feypieyew ta Jesus: 
—Llükakilmu. 



Fey wüla, Jesus pewfaluwfi tati mari kiñe pu disipulu, 
anülelu engün mesa mew. Lladkütudungufi tañi küme 
feyentunon mew ka tañi yafüpiwkengen mew engün, 

feyentunofilu engün am tati pu che ñi dew peetew kisu 
ñi wiñomongetun. Fey Ñidol Jesus rupan dungufilu 

tañi pu disipulu, yengetuy ta wenu mapu, fey puwtuy 
ta Ngünechen ñi man ad püle.

Fey tüfa ta feyngey Ngünechen am rume
piwkeyefilu ta kom mapu mew mülechi
pu che, feymew wüli ñi kiñen Fotüm
femngechi kom tati feyentulu kisu
mew chumkawnorume ñi lanoael, 

welu may ñi nieael ta rumel
mongen.



Romanu 3:23
Itrokom che ta yafkay ka fütra kamapuley reke engün tati

Montulchefe Ngünechen mew.

Romanu 6:23
Tati yafkan ñi wülkeel re lan dungu müten, welu

Ngünechen wülkey tati rumel mongen, Cristo Jesus mew, 
iñchiñ taiñ Ñidol.

Ebrew 9:27
Ka femngechi itrokom che feley tañi layael kiñe rupa

müten, fey wüla ka müleay ramtukadungungen.



Efesio 2:8,9 
Fey Ngünechen ñi küme piwkengen mew, eymün

elungeymün tamün montuael tamün feyentulen mew. Fey 
tüfachi dungu eymün kisutu tamün femkünunoel, welu may 

ta elueymünmew ta Ngünechen. Ka eymün tamün kisu
femelchi dungu no, fey iney rume ngelay tañi

mallmawael chem mew no rume.

Romanu 10:9,10
Fey kisu tami wün mew feypilmi “Jesus tañi Ñidolngen” 

itrokom dungu mew, ka tami piwke mew feyentulmi
Ngünechen tañi wiñomongeltuetew, nieaymi ta 

montuluwün. Piwke mew feyentukey ta che ñi niewetunoael
ta yafkan, fey wün mew nütramyengekey ta Jesucristo 

tañi nieael montuluwün ta che. 



Juan 3:16,17
“Fey tüfa ta feyngey Ngünechen am rume piwkeyefilu ta 
kom mapu mew mülechi pu che, feymew wüli ñi kiñen

Fotüm femngechi kom tati feyentulu kisu mew 
chumkawnorume ñi lanoael, welu may ñi nieael ta rumel

mongen. Fey Ngünechen am werkünolu ñi Fotüm ta mapu
mew, tañi kondenayafiel ta che, welu may 

tañi montulafiel kom che.

1 Juan 5:11-13
Fey tüfa tati nütramyen dungu: Ngünechen elueiñmew

rumel mongen, ka tüfachi mongen müley kisu tañi Fotüm
mew. Tati niefilu Ngünechen tañi Fotüm ka femngechi niey

tüfachi mongen, welu tati nienofilu ta Ngünechen tañi
Fotüm, nielay ta rumel mongen. Wirileluwiyiñ ta tüfachi
dungu eymün tati pu feyentulelu Ngünechen ñi Fotüm

mew, femngechi tamün kimael tamün nien
rumel mongen ka femngechi tamün feyentuael

Ngünechen ñi Fotüm ñi üy mew. 



Matew 26-28; Luka 22-24; Juan 13-21 

Storyline by: Edward D. Hughes
Illustrated by: Janie Forest

and Alastair Paterson
Adapted by: Lyn Doerksen

©2026 Bible for Children, Inc.
www.M1914.org       www.bibleforchildren.org

Mapudungun NT (arn) © 2011, Wycliffe Bible 
Translators, Inc. All rights reserved. 

https://www.bible.com/bible/355/MAT.1


